
ФАРМIРАВАННЕ Ў ВУЧНЯЎ I СТУПЕНI АГУЛЬНАЙ 

СЯРЭДНЯЙ АДУКАЦЫI КАМУНIКАТЫЎНЫХ ВУЧЭБНЫХ 

ДЗЕЯННЯЎ ПРАЗ ВЫКАРЫСТАННЕ ПРЫЁМУ «ШЭСЦЬ 

КАПЕЛЮШОЎ МЫСЛЕННЯ»  

 

Камунікатыўныя дзеянні адносяцца да ўніверсальных вучэбных 

дзеянняў, фарміраваць і развіваць якія ў вучняў неабходна шляхам 

выкарыстання сучасных тэхналогій, метадаў, прыёмаў. 

Сярод вялікай разнастайнасці педагагічных тэхналогій трэба звярнуць 

увагу на тэхналогію развіцця крытычнага мыслення, выкарыстанне якой 

спрыяе фарміраванню ў вучняў умення дакладна і разгорнута адказваць на 

пастаўленыя як настаўнікам, так і аднакласнікамі пытанні, працаваць у 

камандзе, слухаць і чуць адзін аднаго [1]. 

Адным з эфектыўных прыёмаў названай тэхналогіі з’яўляецца прыём 

«Шэсць капелюшоў мыслення», дзе вучням неабходна выпрацаваць пэўнае 

рашэнне шляхам дыскусіі, палемікі, супастаўлення меркаванняў і інфарма-

цыі. У аснове прыёму ляжыць ідэя паралельнага мыслення, пры якім 

розныя пункты погляду і падыходы суіснуюць, а не сутыкаюцца і не 

супрацьпастаўляюцца. Прыём шасці капелюшоў – гэта просты і 

практычны спосаб, які раздзяляе працэс мыслення на шэсць розных 

рэжымаў, кожны з якіх прадстаўлены капелюшом пэўнага колеру [2, c. 18]. 

Кожны капялюш мае пэўнае значэнне: 

1. Чырвоны капялюш звязаны з эмоцыямі, інтуіцыяй, пачуццямі і 

прадчуваннямі. Тут нічога не трэба абгрунтоўваць. Напрыклад, чытанне 

верша на ўроку літаратурнага чытання можа выклікаць сум, трывогу ці, 

наадварот, радасць. Адным з відаў працы можа стаць стварэнне карты 

эмоцый (сумна – цікава – страшна – смешна – весела). 

2. Белы капялюш звязаны з інфармацыяй, пытаннямі. Вучні адказваюць 

для сябе на пытанні «Якой інфармацыяй мы валодаем?», «Якая інфармацыя 

нам яшчэ патрэбна, дзе і як мы яе можам атрымаць?» Белы каплюш 

падразумявае такія віды працы, як сціслы і падрабязны пераказ, пошук 

фактаў. 

3. Чорны капялюш пабуджае да выказванняў пра тое, што не 

спадабалася, пра небяспеку таго ці іншага прадмета ці з’явы. Пры гэтым 

выказанае меркаванне абавязкова абгрунтоўваецца. Чорны капялюш – гэта 

рэжым крытыкі і ацэнкі. Ён указвае на недахопы, гаворыць, чаму нешта 

можа не атрымацца, якія могуць узнікнуць праблемы, цяжкасці, на што 

неабходна звярнуць увагу. 

4. Жоўты капялюш падразумявае паведамленне пра тое, што 

спадабалася, пра карысць таго ці іншага прадмета ці з’явы, абавязкова з 

абгрунтаваннем свайго меркавання. Пад жоўтым капелюшом шукаем 

пазітыўныя бакі, перавагі, перспектывы, магчымыя выйгрышы, выяўляем 

схаваныя рэсурсы. Чаму гэта трэба зрабіць? Чаму гэта спрацуе? У чым 

каштоўнасць? Ці можна гэта ажыццявіць? 

5. Зялёны капялюш – рэжым творчасці, генерацыі розных ідэй, 

прапаноў, нестандартных падыходаў, альтэрнатыўных пунктаў погляду. 

Якія альтэрнатывы? Якія магчымыя нашы дзеянні і рашэнні? Зялёны 

капялюш пабуджае да выканання такіх, напрыклад, заданняў: уяві, што 

было б, калі…; раскажы пра падзеі з пункту погляду… і г. д. 

6. Сіні капялюш – гэта рэжым назірання за самім працэсам мыслення і 

кіравання ім (фармулёўка мэт, падвядзенне вынікаў, выказванне назіран-

няў, каардынацыя працы іншых капелюшоў, пошук філасофскага сэнсу і 

г. д.). Выкарыстоўваецца ў пачатку абмеркаванняў, каб паставіць задачу і 

рашыць, чаго мы хочам у выніку дасягнуць. Чаго мы дасягнулі? Што 

можна зрабіць далей? Сіні капялюш адрозніваецца ад іншых тым, што ён 

звязаны з кіраваннем самім працэсам мыслення. 

Прыём «Шэсць капелюшоў мыслення» з’яўляецца ўніверсальным 

прыёмам, аднак у яго, як і ў любога іншага прыёму, ёсць свае плюсы і 

мінусы. 

Спынімся на перавагах адзначанага прыёму: 

– дазваляе зрабіць разумовую дзейнасць малодшых школьнікаў 

цікавай і яркай; 

– дазваляе надаць увагу ўсім аспектам працы над рашэннем 

пастаўленай задачы (факты, эмоцыі, прапановы, новыя ідэі і думкі); 

– садзейнічае разгляду нязначных ідэй і праектаў сур’ёзна; 

– дазваляе прыйсці да згоды з субяседнікам; 

– дазваляе далучыць да абмеркавання і працы самых сарамлівых, 

нясмелых і замкнутых вучняў; 

– дазваляе пазбягаць пустых размоў за кошт дакладна абазначанай 

структуры працы; 

– садзейнічае нараджэнню новых, часта неардынарных і інавацыйных 

ідэй за кошт таго, што палярныя пункты погляду не супрацьпастаўляюцца 

адзін аднаму; 

– дазваляе навучыць малодшых школьнікаў кіраваць сваёй увагай, так 

як у працэсе працы неабходна пераключацца на шэсць розных аб’ектаў ці 

разглядаць адзін аб’ект з шасці розных бакоў. 

Прыём «Шэсць капелюшоў мыслення» мае і недахопы: 

– для яго выкарыстання і асваення неабходны час як настаўніку, так 

і вучням; 

– патрабуецца час для ўкаранення гэтага прыёму ў школьную практы-

ку па прычыне таго, што настаўнік не заўсёды гатовы выкарыстоўваць 

новае ў сваёй дзейнасці; 

– неабходна пераконваць настаўніка ў неабходнасці выкарыстання 

прыёму ў практычнай дзейнасці. Гэта звязана і з тым, што гэты прыём 

многія лічаць «несур’ёзным». 

Выкарыстанне прыёму «Шэсць капелюшоў мыслення» дазваляе 

справіцца з наступнымі складанасцямі, якія ўзнікаюць у вучняў як пры 

працы з інфармацыяй, так і пры групавой працы: 

– схільнасцю да эмоцый (замест таго, каб разважаць над рашэннем 

задачы, вучні паддаюцца эмоцыям, якія вызначаюць іх далейшыя дзеянні); 

– няўважлівасцю (вучні адчуваюць няўпэўненасць, асабліва тады, калі 

перад імі паўстае новая задача ці невядомая інфармацыя, з якой яны 

сутыкаюцца ўпершыню); 

– блытанінай у дзеяннях (узнікае тады, калі вучні спрабуюць 

ўтрымаць у полі сваёй увагі вялікі масіў інфармацыі; імкнуцца выканаць 

дзеянні, звязаныя з пэўным матэрыялам; спрабуюць наладзіць узаема-

дзеянне з іншымі членамі каманды). 

Далучаць школьнікаў да працы неабходна паступова, і рабіць гэта 

трэба ў першую чаргу ў рамках вучэбнай дзейнасці, так як гэты прыём 

фарміруе і развівае менавіта вучэбныя ўменні і навыкі. Так, напрыклад, 

пры працы з вучнямі I ступені агульнай сярэдняй адукацыі далучэнне да 

гэтага прыёму будзе адбывацца наступным чынам: 

1. На слайд ці на плакат выводзіцца адлюстраванне, на якім тлума-

чыцца значэнне кожнага з колераў. Так будзе адбывацца прывыканне і 

прывучэнне малодшых школьнікаў да значэння кожнага колеру. 

2. Калі вучні прывыкнуць да колеравых значэнняў, то пры адказе на 

пастаўленае пытанне будуць адказваць, зыходзячы з той пазіцыі, якая 

адпавядае пэўнаму колеру. Пры гэтым зрокавая апора на экране ці плакаце 

павінна пастаянна прысутнічаць у класе. 

3. Потым на ўрок прыносяцца самі капелюшы (іх можна зрабіць разам 

з вучняі на ўроку працоўнага навучання). Капелюшы расстаўляюцца па 

партах ў адвольным парадку. Вучні надзяваюць іх (хоць гэта і неабавяз-

кова) і адказваюць на пытанні, не маючы перад сабой зрокавай апоры. 

4. Пры групавой працы фарміраваць групы і заданні для кожнай з груп 

можна зыходзячы са значэння капелюшоў. 

5. Гэты прыём можна выкарыстоўваць як на ўроках беларускай мовы, 

так і на ўроках літаратурнага чытання. Змястоўнымі магчымасцямі па 

выкарыстанні гэтага прыёму валодаюць і іншыя прадметы («Матэматыка», 

«Чалавек і свет» і г. д.). 

Спынімся на апісанні выкарыстання прыёму «Шэсць капелюшоў 

мыслення» ў непасрэднай практычнай дзейнасці, звязанай з фарміраваннем 

у вучняў I ступені агульнай сярэдняй адукацыі камунікатыўных вучэбных 

дзеянняў. 

Выкарыстоўваць прыём «Шэсць капелюшоў мыслення» можна на 

любых этапах урока. У ходзе ўрока на дошцы размяшчаюцца сэнсавыя 

значэнні капелюшоў, неабходныя для ўрока. Акрамя гэтага, выкліканыя да 

дошкі малодшыя школьнікі надзяваюць капелюшы розных колераў. 

Асэнсаванне зместу матэрыялу адбываецца праз дыялог, які вядуць вучні, 

якія стаяць каля дошкі, з вучнямі, якія сядзяць за партамі. Малодшыя 

школьнікі, якія сядзяць за партамі, задаюць пытанні выкліканым вучням. 

Пры гэтым адказы вучнямі даюцца зыходзячы толькі з сэнсавага значэння 

капелюшоў, якія ў гэты момант на галовах у вучняў. 

Паступова дзеці запамінаюць значэнне кожнага капелюша. З дапамо-

гай прыёму «Шэсць капелюшоў мыслення» вучні рашаюць разнастайныя 

дылактычныя задачы: узаемадзеянне ў групе і камандзе; правільная і 

карэктная пастаноўка пытанняў; самастойнае прыняцце рашэння. Важна 

адзначыць, што выкарыстанне гэтага прыёму на ўроках у пачатковых 

класах мае станоўчы эфект. Гэта можна заўважыць па зацікаўленасці 

дзяцей і іх жаданні працаваць на ўроку. Акрамя гэтага, неабходна 

адзначыць, што выкарыстанне прыёму «Шэсць капелюшоў мыслення» 

станоўча ўплывае на фарміраванне у вучняў умення ўзаемадзейнічаць і 

выражаць свае думкі. 

Прыём «Шэсць капелюшоў мыслення» можна выкарыстаць пры 

вывучэнні ў 2 класе апавядання Т. Мушынскай «Ветлівая сінічка» [3]. 

Белы капялюш: Папрацуйце са слоўнікам і растлумачце словы з тэксту. 

Чырвоны капялюш: На колькі частак можна падзяліць тэкст? 

Падбярыце загалоўкі да кожнай часткі. 

Жоўты капялюш: Ці спадабаўся Вам Дзяніска? Знайдзіце ў тэксце 

пацверджанне сваім думкам. 

Чорны капялюш: Як паводзілі сябе птушкі каля кармушкі? Пацвер-

дзіце словамі з тэксту. 

Зялёны капялюш: Падумайце, чым вы можаце дапамагчы птушкам зімой? 

Сіні капялюш: Што новага вы даведаліся з апавядання? Чаму трэба 

падкормліваць птушак зімой? Зрабіце вывады. 

Прыём «Шэсць капелюшоў мыслення» можна выкарыстаць і пры 

вывучэнні беларускай народнай казкі «Коцік, Пеўнік і Лісіца» [3]. 

Белы капялюш: трэба расказаць пра герояў казкі цікавую інфармацыю 

(капялюш перадаецца, і кожны вучань можа расказаць што-небудзь пра 

свайго героя). 

Чорны капялюш: Знайдзіце, што ў казцы няправільна, бо так у жыцці 

не можа быць. 

Жоўты капялюш: Хто з персанажаў вам спадабаўся? Пацвердзіце свае 

думкі словамі з тэксту. 

Чорны капялюш: Ці спадабаліся вам учынкі Лісіцы? Знайдзіце ў 

тэксце пацверджанне сваім меркаванням. 

Зялёны капялюш: Уявіце, што было б далей, калі б Коцік не паспеў 

прыйсці на дапамогу Пеўніку? 

Сіні капялюш: Чаму вучыць нас казка? Зрабіце вывады. 

Такім чынам, прыём «Шэсць капелюшоў мыслення» дазваляе вучням 

I ступені агульнай сярэдняй адукацыі незаўважна ўключыцца ў працэс 

абмеркавання, адчуваць сябе камфортна і ацаніць сябе адэкватна. Гэты 

прыём дае магчымасць настаўніку не толькі перадаць малодшым 

школьнікам суму ведаў, але і вучыць іх гэтыя веды набываць, спрыяе 

выпрацоўцы ў вучняў малодшага школьнага ўзросту ўмення карыстацца 

набытымі ведамі пры рашэнні новых задач, развіццю ўмення суадносіць 

свае інтарэсы з інтарэсамі іншых. 

